ანა მარი
                                              დრამა

                                      (ორ მოქმედებად)

                                                „ რა გქვია“

მოქმედი პირები

1) პატიმარი ქალი – 40 წლის

2) პატიმარი ბიჭი – 26 წლის

3) ქალის ბადრაგი – მეტსახელად ხათაბალა

4) ბიჭის ბადრაგი – შოთა
5) თიკა – 25 წლის

6) მარგო – 60 წლის სომეხი ქალი

7) ანა – 35 წლის ქალი ( ოქროს უბნელი)

8) მადინა – 40 წლის ოსი ქალი

9) ნინა – 48 წლის აჭარელი ქალი

10)  სხვა ბადრაგები, სხვა პატიმრები, სპეცნაზელები
მოქმედების დრო და ადგილი

   მოქმედება ხდება სასამართლოს მოსაცდელ ოთახში, რომელიც მხოლოდ პატიმრებისათვის არის განკუთვნილი. ოთახში დგას: რკინის გრძელი გალია ბოქლომით ჩაკეტილი, დეჭედებული გრძელი სკამი. იქვე ახლოს პატარა ფანჯარაა გისოსებით.
ზაფხულია. დრო – თანამედროვე. დილის ცხრა საათი.

   დანომრილი რკინის კარების საშუალებით ოთახამდე გაკეთებულია დერეფანი. კარის ყველა გისოსიდან გამოდის სიგარეტის ბოლი, რომელიც მოყვითალო მჟუტავ შუქში ბურუსივით დაიკლაკნება. სცენაზე შექმნილია უჟანგბადობის და ჩაკეტილი სივრცის ატმოსფერო. ისმის მილებში მიმავალი წყლის  ყრუ ღმუილი.

  სიჩუმეს არღვევს პატიმრების მანქანის (ვარონას) სიგნალის ხმა, რომელსაც ერთვის მუხრუჭები, რითიც ვხვდებით რომ პატიმრები მოიყვანეს. ერთ წამში იცვლება სიტუაცია –– მომენტალურად დერეფანს იკავებენ ნიღბიანი სპეცრაზმელები (ასევე აკეთებენ დერეფანს). შემოჰყავთ  ჯერ ბიჭები (პატიმრები) თითოეული ბადრაგის თანხლებით და შეყავთ რკინისკარიან ოთახებში. მოქმედება მიდის სწრაფად და ხმაურიანად. ბოლოს შემოჰყავთ პატიმარი ქალი, რომელსაც დასვამენ დაჭდებულ სკამზე და ერთი პატიმარი ბიჭი, რომელსაც კეტავენ ოთახში მოთავსებულ გალიაში.

  ბიჭი პატიმარი გალიაშიც იგივე ტემპში აგრძელებს ბოლთის ცემას რა ტემპშიც დერეფანში მოდიოდა. ყურებში უკეთია ყურსასმენები და ჯიბეში პატარა რადიო ( უსმენს მუსიკას).

  მთელი ეს მოქმედება მთავრდება დაახლოებით 2 წუთში, რომელსაც ფონად მიყვება უფროსი ბადრაგის უხეში ხმა. ანაწილებს პატიმრებს სასამართლოს მოსაცდელ საკნებში.
                             ––– 1,2,3,4,5, მეხუთეში

                             –––  6,7,8,9,10 მეცხრეში და ა.შ.

ხათაბალა –        (დუბინკას  ატრიალებს ხელში, წინა ორი კბილი არ აქვს.  ქალი 
                              პატიმრის პირადი ბადრაგია.) 
                           – აუ! ის ანეგდოტი თუ იცი? ( ხითხითებს), – აუ! ეხლა მაგრა გაგაცინებთ.

ქალი  –              (მკაცრად) – ეს პატიმრების ოთახია და ნება მომეცით დავისვენო.
ხათაბალა –       ეხლავე რა, ეხლავე – (ხითხითებს და ანეგდოტის მოყოლას აგრძელებს.)
ქალი ––             ( არ აცდის) – რა გითხარით?! ხომ არ დაგავიწყდათ თქვენი 

                             მოვალეობა?! (ლუფტ–პაუზა) დაგვტოვეთ თუ შეიძლება.

ხათაბალა –      (შემცბარს ღიმილი ეყინება სახეზე) – რა! რაგეწყინათ? მე ხომ ცუდი 
                             არაფერი მიკადრებია?

ქალი –                არა... ჯერ არაფერი...

ხათაბალა –       კი მაგრამ...
ქალი –                (აწყვეტინებს) –– მე დავამთავრე თქვენთან ლაპარაკი.
ხათაბალა –       კარგით! კარგით! მივდივარ (გადის ბუტბუტით.) მე კანონმორჩილი ვარ. 
                             კანონმორჩილი...  

პატიმარი ბიჭი –– (ვერ ზომავს ხმის დიაპაზონს ყურსასმენის გამო. არაბუნებრივი ხმით)

                                – რა გითხრათ, ასე რომ გაბრაზდით?

ქალი ––               (ხელს აიქნევს) –– რა ვიცი, სულელია ვიღაცაა... ––  (გაიხედავს 
                                ფანჯრისკენ.)
ბიჭი –                (იხსნის ერთი ყურიდან ყურსასმენს) –– ტირი?
ქალი ––              (უკმეხად) – არც მიფიქრია. 

ბიჭი ––               ( ბიჭი აგრძლებს ბოლთის ცემას. მეორე ყურსასმენსაც იხსნის) კარგი რა... 
                             ბოლო – ბოლო „პრესტუპნიკი“ ხარ. რა მოგივიდა?! (იცინის)
ქალი ––             რა... (უნებურად იცინის) (პაუზა)
ბიჭი ––              (ჯდება გალიაში მოთავსებული სკამის ბოლო კუთხეში, ქალისგან შორს.
                              ჯიბიდან იღებს ორ ფოტოსურათს და ცნობისმოყვარედ უყურებს)     
                              შოთა! –– (გსაძახებს) 
შოთა ––            (შემოდის შოთა) –– ხო! რა იყო ჯიგარ?
ბიჭი ––            გარეთ დედაჩემი დგას... ძმობაში რა... ეს სურათები გაუტანე და კითხე
                           ჩემი შვილი რომელია? –– (აწვდის სურათებს.)
                          ბიჭი ვიცანი და გოგო ვერა... აქ სამნი არიან... (შოთა ყოყმანობს უარის 
                          ნიშნად) ––აუ, მაგრა დამავალებ რა შოთა . (შოთა სურათებიანად გადის.)  

                           –– შვილები გყავთ? (მიმართავს ქალს ადგილიდან გაუნძრევლად).

ქალი ––           დიახ... ორი გოგონა (გაბზარული ხმით) 8 წლის და 3 წლის.
ბიჭი ––            ჰო? (ღიმილით. ლუფტ–პაუზა) ქმარი?

ქალი ––           რა თქმა უნდა!  (აჩქარებით)
ბიჭი ––            მოვა დღეს?

ქალი ––           დღეს?....

ბიჭი ––            ჰო დღეს!

ქალი ––           დღეს... არა... მე ავუკძალე... არ შემიძლია აქ...

ბიჭი ––            მერე რა, მაინც მოვა (დარწმუნებულად). ( შოთა პატიმარს სურათებს 
                           შემოუტანს). –– ეს არის ხო? –– ცნობისმოყვარეთვალებს მიანათებს შოთას.

შოთა ––           ხო, გამოიცანი –– (გადის საქმიანად).

ბიჭი ––             აი ჩემი შვილები (ღიმილით. აძლევს ქალს ფოტოებს).

ქალი ––             რატომ ვერ იცანით ბავშვი? დიდი ხანია არ გინახავთ? –– (აკვირდება 
                           ფოტოებს).

ბიჭი ––             თხუთმეტი თვეა სასამართლოები მიდის... (ლუფტ–პაუზა) ეეჰ!  
                          დამთავრდა ყველაფერი.
ქალი ––            ე.ი. უმცროსი ორი წლის... ხომ იქნება?

ბიჭი ––              ჰო, ზუსტად (იბრუნებს სურათებს) – შეცვლილია ძალიან.
ქალი ––             მერე? რა დამთავრდა? გახვალთ და გააგრძელებთ ცხოვრებას.

ბიჭი ––              საიდან? როგორ?

ქალი ––             საიდან? სადაც გაჩერდით იქიდან... ან საერთოდ თავიდან დაიწყებთ
ბიჭი ––              ჰმ?! რა ადვილია თქმა. ვის რაში უნდა დავჭირდე ვიღაც პატიმარი?
ქალი ––              ვიღაც პატიმარი? (ლუფტ– პაუზა)

ბიჭი ––               (მექანიკურად იმეორებს, თვალგაშტერებული) ვიღაც პატ... 
ქალი ––              (აწყვეტინებს) –– თუ უხერხული არ არის ... რას გაბრალებენ? აქ ხომ 
                              ყველას ყველაფერს აბრალებენ. მე მგონი ჩემს გარდა სხვა არავინაა 
                              დამნაშვე.

ბიჭი ––               შენ დამნაშავე ხარ?

ქალი ––              უმიზეზოდ არავის იჭერენ... არა, შეიძლება შეცდომა უფრო იყო, ვიდრე
                             დანაშაული, მაგრამ დაკავების მიზეზი ხომ იყო? შეცდომიდან 
                             დანაშაულამდე კი ერთი ნაბიჯია.

ბიჭი ––               დაკავების! და არა დაჭერის!
ქალი ––               ეს ერთი და იგივე არ არის?

ბიჭი ––               არა, დაკავება დროებითია. დაჭერა კი დაპატიმრებაა. შენ და–გა–პა–ტიმ–
                             რეს! (პაუზა), არ გიცნობ, მაგრამ არა მგონია დასაჭერი ყოფილიყავი 
                             (თავდაჯერებით).

ქალი ––              მაგას რაღა მნიშვნელობა აქვს, ფაქტი სახეზეა. ჰო... ის მაინტერესებდა... 
                            რაღაც მაინტერესებდა ... (ორივე ხელს თავზე შემოიწყობს) 
                             წარმოგიდგენიათ დამავიწყდა რას ვამბობდი? (იცინის გაოგნებულია) 
                             რას ვამბობდი? არ მახსენ...
ბიჭი ––              (აწყვეტინებს)  რას გაბრალებენო მკითხე. 

ქალი ––              ჰო! ჰო,.. ეს ალბათ შიზოფრენიის საწყისი სტადიაა არა?
ბიჭი ––               შიზოფრენიის არა!

ქალი ––              აბა?

ბიჭი ––               (აწყვეტინებს ღიმილით) –სკლეროზის.  რას მაბრალებენ და.. (პაუზის 
                             პერიოდში ფიქრით მიდის სადღაც და ისევ ბრუნდება)

ქალი ––               (უყურებს) – მოხვედით?
ბიჭი ––               ჰა? ჰო... (ჩაიცინებს) მოვედი. შენ რა იცი?

ქალი ––              დავინახე უბრალოდ.

ბიჭი ––               დაინახე? ყველა ვერ ხედავს ... ვერ ხედავს ყველა.

ქალი ––              ჰოდა ... რას გაბრალებენ?

ბიჭი ––               აუჰ! ეს დიიდი ისტორიაა. არ გეზარება მოსმენა?

ქალი ––              არა!

ბიჭი ––               მე მეზარება მოყოლა

ქალი ––              თქვენი ნებაა... თუმცა, მუხლი მითხარით და მოყოლაც აღარ 
                            დაგჭირდებათ.

ბიჭი ––              მუხლიიიიი... ყველაზე საშინელი.

ქალი ––             ყველაზე საშინელი ... ასრვა?

ბიჭი ––              არა! (აჩქარებით) მკვლელი ნამდვილად არ ვარ.

ქალი ––             ასე, ყველა მუხლი საშინელია.

ბიჭი ––             მკვლელი რომ ვიყო აღარ დამელაპარაკებოდი?

ქალი ––             არა, (ბიჭი მკვეთრად ატრიალებს თავს ქალისკენ) ვინც არ უნდა იყოთ, 
                            რა ჩემი საქმეა სხვისი განკითხვა. ჯერ ერთი არ მჩვევია... ღმერთი 
                            თვითონ მიგვიჩენს ადგილს მეც, თქვენც და სხვასაც. და მეორე, ყველა 
                            დანაშაული ცოდვა არ არის, ყველა ცოდვა კი დანაშაულია.

ბიჭი ––              (მექანიკურად. თვალგაშტერებით) ჰო, ყველა დანაშაული ცოდვა არ 
                            არის, ყველა ცოდვა კი დანაშაულია ... (პაუზა) რა იდიოტი ვარ! (ღრმა 
                            სუნთქვას ამოაყოლებს სიტყვებს ) ვის რაში ჭირდება შენი ვაჟკაცობა...

                            ვაჟკაცობა ... კი დამემხო თავზე ოჯახი... ვინ გეტყვის მადლობას? ვის
                           რას დაანახებ... დედაც... უჰ, უკაცრავად (სიგარეტს უკიდებს, 

                            უფილტროს).
ქალი ––             აი, ეს მოწიეთ (აწვდის ფილტრიან კოლოფს), მე არ ვეწევი, მეგობრებმა 
                            შემომიგზავნეს გარედან.

ბიჭი ––              გაწუხებს ხომ იაფფასიანი სუნი?

ქალი ––             არა, როგორ გეკადრებათ! ჩემს საკანში ყველა ეწევა. მეც ვეწეოდი, მაგრამ 
                            ჯანმრთელობა ვარჩიე... მე ჩემს შვილებს ჯანმრთელი ვჭირდები. 
                            (ლუფტ–პაუზა) ისევე როგორ თქვენ.

ბიჭი ––              მე? (ლუფტ–პაუზა) ასეთი გულმავიწყი ხარ? აღარ გახსოვს რა გითხარი?

ქალი ––             რა?

ბიჭი ––              ის, რომ მე გარეთ არავის არ ვჭირ–დე–ბი!

ქალი ––             ეგ როგორ არ მახსოვს, მაგრამ არ მჯერა.

ბიჭი ––              გითხარი და ... უკაცრავად შენობით რომ გელაპარაკები. ჩემზე 
                            გაცილებით პატარა ხარ...

ქალი ––              (ღიმილით) რამდელი წლის ხართ?

ბიჭი ––              შენ?

ქალი ––             ჯერ თქვენ მითხარით. (დაჟინებით)

ბიჭი ––              კარგი. მე ოცდაექვსი წლის ვარ. (პასუხის მოლოდინში ქალი იცინის). 
                            იცინი ხომ? ... ვიცი,, ვიცი ხო, 26 წლამდე რა აღარ მოუსწრია ადამიანებს.
                            რა აღარ... მე კი ციხეში ვზივარ ხო?
ქალი ––             არა, არა არც მიფიქრია ის, რაც თქვენ იფიქრეთ.

ბიჭი ––              აბა, რავთქვი ასეთი? (ცოტა უხერხულად)

ქალი ––              იცით? სრულიად შესაძლებელია თქვენი ტოლი შვილი მყოლოდა.

ბიჭი ––              როგორ? ტყუილები არ იყოს. ჩვენ ხომ გულწრფელები ვართ?

ქალი ––             არ გატყუებთ, მე ორმოცი წლის ვარ.

ბიჭი ––              (მოწიწებით) სასწაული თუ გინდა – ეს არის.

ქალი ––             ამიტომ, მოდი, მეც შენობით დაგელაპარაკები, ასე აჯობებს. კარგი 
                             ბატონო ... (ბიჭი დაბნეული სცემს ბოლთას  და სახელს არ პასუხობს) –  

                            რა გქვია?

ბიჭი ––              არ ვიცი, არ ვიცი (თვალებს არიდებს და დადის)
ქალი ––             კარგი, თუ არ გინდა ნუ მეტყვი. შენი ნებაა.

ბიჭი ––              არ ვიცი, (განაგრძობს სიარულს), გიორგი, გუგა, გუბაზი, გიგი,გოგლა ... 
                            და ასე შემდეგ.

ქალი ––              ე.ი. „გ“–სთან არის კავშირში ... კარგი, გიგლას დაგიძახებ. მიყვარს ეგ 
                             სახელი ... (ლუფტ– პაუზა). ჩემი მეუღლის სახელია. (ხანგრძლივი 
                             პაუზა)

ბიჭი ––               აუცილებლად მოვა. (ჩერდება ქალთან უფრო ახლოს, გისოსებს შიგნით, 
                              ზურგით ეყრდნობა გისოსებს. იყურება ფანჯარაში და ფიქრით მიდის 
                              შორს.) 
                              (ხანგრძლივი პაუზა)

ქალი ––                 შენი ცოლი არ მოვა? (ახედავს გისოსებს მიღმა მდგარს)

ბიჭი ––                 (სივრცეს ძლივს მოხსნის გაშტერებულ თვალს. მზერას ქალზე 
                                გადაიტანს. კარგად დაინახავს და მოკლედ პასუხობს) – გათხოვდა.

ქალი ––                 (დაბნეულს თვალი შერჩება მოსაუბრეზე, მაგრამ საკუთარი ფიქრით 
                               და ანალიზით დაკავებული ვერც კი გრძნობს, რომ დიდხანს უყურებს 
                                მას) (ხანგრძლივი პაუზა)

ბიჭი ––                 ასე რატომ მიყურებ?

ქალი ––                (კითხვას ასვამს პასუხს) გიყურებ?

ბიჭი ––                  ხო, დიდხანს მიყურებდი.

ქალი ––                 შენ არ გიყურებდი ... უკაცრავად.

ბიჭი ––                 არა, არა ნუ მებოდიშები ... ისეთი ლამაზი თვალები გქონია ... ამ 
                               თვალებს გაფრთხილება სჭირდება.

ქალი ––                უფრთხილდებიან კიდეც. (მკაცრად, აგრესიულად)

ბიჭი ––                 ჰო? ... აბა რატომ არ მოდის?

ქალი ––                ვინ?

ბიჭი ––                 შენი ქმარი.

ქალი ––                (ხმამაღლა, შეტევით ) მე ავუკრძალე! ხომ გითხარი?
ბიჭი ––                 რაც არ უნდა აგეკრძალა!... თვითონ როგორ გაძლო? (უფრო ხმამაღლა)

ქალი ––                ეგ შენი საქმე არ არის და საერთოდ, ბევრის უფლებას აძლებ შენს 
                               თავს!... შენი გადასაწყვეტი არ არის ის, მოვა თუ არ მოვა!

ბიჭი ––                 როგორც ვხედავ არც შენი! მას რომ სურვილი ჰქონდეს ნახვის 
                               აუცილებლად მოვიდოდა, გესმის?! გესმის?!

ქალი ––                (კბილებში გამოცრის ნიშნისმოგებით) ჩემს ქმარს ცოლი მაინც არ 
                               მოუყვანია (შემოდის შოთა)

შოთა ––                წავედით! (აჩქარებით აღებს გალიის ბოქლომს)

ქალი ––                პირველი სასამრთლოა? (დაბნეულად)

ბიჭი ––                 არა, ბოლო.

ქალი ––                დღეს განაჩენია?

ბიჭი ––                 ჰო!
ქალი ––                 ვიცი არ გეშინია. (გიგლა ოთახიდან გასვლისას 
                               ბორკილებიან ხელს აწევს მაღლა. ორივე ხელს მომუჭავს და

                                გადის შოთასთან ერთად უკანმოუხედავად). (ოთახში შემოდის 
                                ხათაბალა ხელჯოხის  ქნევით)

ხათაბალა ––        ხომ არაფერი გინდათ? ხომ არ შეგაწუხათ ამ გიჟმა? ხომ არ 
                               დაიღალეთ? (მოვალეობის მიზნით)

ქალი ––                 ვინ არის გიჟი?

ხათაბალა ––        ვინა და ეს გადარეული. ვერა ხედავთ, თავისი სახელიც კი არ იცის?
                                რაც ციხეშია ხმა არ ამოუღია, უსმენს მაგ თავის მუსიკას და ასე 
                                სულელივით დადის საკანში. კომპოზიტორი ყოფილა თურმე... 

                                გაგიჟებამდე რა...

ქალი ––                 თქვენ რა გვისმენდით?

ხათაბალა ––        მესმოდა და...

ქალი ––                 მერე, არ ჯობია კომპოზიტორი იყო, ვიდრე შემსრულებელი? 
ხათაბალა ––         რა? შემსრულებელიო? ვერ გავიგე

ქალი ––                 არაფერი, არა. საკანში მარტოა?

ხათაბალა ––         ესა? არა, რა მარტო, სამოოცდათი პატიმარია ორმოცადგილიან საკანში. 
                                რიგ–რიგობით ძინავთ.

ქალი ––                  თუ ადგილი არ არის ივლის აბა რას იზამს?!

ხათაბალა ––         როგორ გეკადრებათ, ადგილი, ამ სულელს საკუთარი საწოლი აქვს. 
                                როცა მოუნდება მაშინ დაიძინებს. ყველამ იცის რომ ცოტა აკლია
                                (საფეთქელთან თითს იტრიალებს და ხითხითებს).
ქალი ––                 ეგ კბილები პატიმრებმა ჩაგიმსხვრიეს?!

ხათაბალა ––         ხო?! (გესლით) ეგეც ჩაგიკაკლა არა?

ქალი ––                  ვის უნდა ჩაეკაკლა?

ხათაბალა ––         აი, ამ სულელს. (ხელს რკინის გალიისკენ იშვერს)

ქალი ––                  გიგლამ ჩაგიმსხვრიათ? (იცინის)

ხათაბალა ––         მაგას გიგლა არ ჰქვია.
ქალი ––                  რა მნიშვნელობა აქვს (იცინის)

ხათაბალა ––         რას იცინით? მერე კაია? (გაივლის–გამოივლის) რა ვიცი, გიჟია–გიჟიაო

                                და ერთი ისეთი დამადო, ჩემს მტერს მოხვდა გიჟის ხელი.
                           ( შემოდიან გიგლა და შოთა)
ბიჭი ––                   არ აინტერესებთ ტო... რა მოწმე?! ვინ მოუსმინა რო?
შოთა ––                  რა ვიცი? ხო ხედავ რაც ხდება? ... რაღა მაინც და მაინც შენ გადებენ 
                                 ხელს, შენს გარდა კიდევ სამი კაცი არ იყო? ( ბორკილებს უხსნის,

                                 უშვებს გალიაში და ბოქლომით კეტავს)

ბიჭი ––                   გონება რომ დაკარგა, შეშინებულები გაიქცნენ ის პიდარასტები... აუ, 
                                 უკაცრავად რა, (ჩაილაპარაკებს და ისევ ემოუციურ ნოტაზე 
                                 აგრძელებს). ანაბეჭდები ჩემია ბიჭო, ასე ხომ არ მივატოვებდი 
                                 მოხუცს?... სუ სახეზე ვუტყაპუნე ხელები ... მეშველა მაინც რამე...
შოთა ––                 ეგრევე მოკვდა?

ბიჭი ––                  ჰო, რა ვიცი?! არ ვიცი! ხალხი რომ შეგროვდა მკვდარი იყო. რაღა 

                                საკუთარი ბებია ამოარჩია ამ პიდარასტმა... რა ეგულებოდა ასეთი?
                                თანაც სადისტური მკვლელობაო ბიჭო, დაამძიმეს და დაამძიმეს.

შოთა ––                  რა–ვი ძმა არისო და კი ამოგაყოფინა თავი გისოსებში.

ბიჭი ––                   აბა ბიჭო?! არა, ვიცი რატომაც. იმიტომ კი არა, რომ ბებიაზე შესტკივა 
                                გული, პროსტა ძებნილი იყო და თვითონ რომ გამომძვრალიყო საქმე 
                                მისცა რა ძაღლებს.

შოთა ––                  რეცედეა შენთვის?

ბიჭი ––                   არა ძმაო, რა რეცედე. (ხელებს ასავსავებს) – არ მინდა ძმაო, არ 
                                 მაინტერესებს კრიმინალი. არ მაინტერესბს და მომკალი თუ გინდა.

ხმა დერეფნიდან –    შოთა! პატიმარია გასაყვანი!

შოთა ––                 მოვდივარ! (გასძახებს დერეფანში) კაი ძმა, (მხარზე ხელს ურტყამს)  
                                წავედი, რაღაცა იქნება რა ... (გადის საქმიანად) 
    (ორივე გმირის საწყისი რეპლიკები ისე აჯდება ერთმანეთს რომ შეიძლება ვერც გაიგონო რა ითქვა. აქ უფრო დიდი მნიშვნელობა ენიჭება ერთმანეთთან დაქონტაქტების დიდ სურვილს და არა სიტყვებს)
ქალი ––                   რა მოხდა?

ბიჭი ––                    ჯერ არაფერი (ლუფტ–პაუზა) ათი წუთით გადაიდო.

ქალი ––                   ასეც ხდება?

ბიჭი ––                    ხო, ასეც ხდება. ( შხედავს იქვე აყუდებულ ხათაბალას ისე, რომ 
                                  შეშინებული ხათაბალა ოთახიდან გადის. ხათაბალას 

                                  გასვლისთანავე ტრიალდება ქალისკენ და ხმამაღლა ამბობს) – რა ვქნა,
                                   როგორ დაგეხმარო?

ქალი ––                    (შეშინდება შეკრთება) – რა?

ბიჭი ––                     ცუდად ხარ? (ხელს ადებს მხარზე)

ქალი ––                    არა! რა იყო? (ხელს გამოეცლება) – უბრალოდ ცივა აქ. (აკანკალებს)

ბიჭი ––                     არ ცივა! (პაუზა) ნეტა ამ ოთახში არ შემოვეშვი .. ( აგრძელებს 
                                   ბოლთის ცემას) – ხომ ვერ გნახავდი?! შენ აქ რა გინდა გამაგებინე? 
                                   (დაჟინებით ითხოვს პასუხს)

ქალი ––                    რატომ? იქნებ შენს დანაშაულზე დიდი დანაშაული მაქვს ჩადენილი? 
                                   შენ რა იცი?

ბიჭი ––                     არ ვიცი და არც მაინტერესებს. მაგრამ ის ვიცი, რომ შენ აქ არ უნდა 
                                  იყო! (ლუფტ–პაუზა) რატომ არ მოდის შენი ქმარი, რატომ არ მოდის?!

ქალი ––                    ეგ რა შუაშია?

ბიჭი ––                    იმ შუაშია, რომ მივხვდი რატომ ზიხარ ციხეში!

ქალი ––                   რატომ? (ჯიუტად)

ბიჭი ––                    შენ რა,  არ იცი რატომ? (ზედმეტი უფლებით)

ქალი  ––                  ვიცი! არა... რა შუაშია? რატომ? (იბნევა)
ბიჭი ––                    (აწყვეტინებს)  ი–მი–ტომ!... (ჩახედავს თვალებში. ზომაზი დიდ ხანს 
                                   შერჩებათ მზერა). (მშვიდად) – ვიცი... ვიცი სხვისი გაკრიტიკება 
                                  ადვილია ... (მობოდიშებით) – ვიცი, მაგრამ... რა ცუდია რომ ჩემი
                                   საქმე არ არის. (პაუზა) შენ რომ გიყურებ, ის იმედიც კი დავკარგე რაც 
                                   მქონდა.

ქალი ––                    მართლა? რა ცუდია. მე პირიქით მინდოდა.

ბიჭი ––                     (აწყვეტინებს) არა, არა საშველი არ არის. მეც პირიქით მინდოდა ...

                                    შენ იცი, მე რომ სიმართლე მოვყვე  დღესვე გამიშვებდნენ აქედან...

                                   სამაგიეროდ სხვები შემოვლენ „ძმაკაცები რომ ქვიათ და რა გამოვა 

                                   მეც იმ პიდარასტებისნაირი აღმოვჩნდები და მორჩა.
ქალი ––                     ნუ მელაპარაკები რა ზოგადად. ასე მგონია არაფერი მესმის. სხვა 
                                   დროს გავიგებდი თუ არა, არც ეგ ვიცი (ორივე ხელს თავზე 

                                   შემოიდებს, თითქოს ტავებს აერთებსო)
ბიჭი ––                     რა არის აქ ზოგადი? რაღა მაინც და მაინც მე ამომირჩია ღმერთმა?! 
                                   ასე მგონია, მთელი ვხოვრება უკვე გავიარე. რაც მოსახდენი იყო 
                                   მოხდა. მერე რაღა უნდა იყოს? ვის ჭირდები განადგურებული, 
                                    უფულო, უძირო... რა იქნები ოცი წლის შემდეგ?
ქალი ––                      ოცი წელი? (ელდანაკრავი)

ბიჭი ––                       თუნდაც... თორმეტი იყოს.

ქალი ––                      (პაუზა) არა, არა ვერ დაგეთანხმები!

ბიჭი ––                       რაში?

ქალი ––                      რაში და იმაში, რომ მხრებჩამოყრილი ხარ.

ბიჭი ––                      აბა როგორ უნდა ვიყო? ფრთებშესხმული? (გროტესკით) საკუთარი 
                                    თავი მოვატყუო?

ქალი ––                      თუნდაც.

ბიჭი ––                      რა თუნდაც?

ქალი ––                      მე თაღლითობის მუხლი მაქვს. მოტყუება კარგად მეხერხება 
                                    (გროტესკით). მათ შორის საკუთარი თავისაც. თუ გინდა გასწავლი...

ბიჭი ––                       შენ... ტყუილები გეხერხება?

ქალი ––                      როგორც ხედავ ფაქტი სახეზეა. (დგება ფეხზე და ოფიციალურად 
                                     წარუდგენს თავს) 180 მუხლის III ნაწილის – აბგჯჭღჰ პუნქტები.

ბიჭი ––                      (იცინის გულიანად) – რა ითაღლითე?

ქალი –                       უუჰ! შენი არ იყოს, არც ისეთი სახალისო მოსასმენია.

ბიჭი –                        მაინც? მაინც?

ქალ ––                       არ უნდა აკეთო ის, რაც შენი საქმე არა არის. შეცდომასაც 
                                    ნაკლებად დაუშვებ. ისე კი ზნეობრივ გარღვევას ეკონომიური 
                                     გარღვევა სჯობს... მთავარია ზნეობრივი კანონი არ დაარღვიო. 
                                    მოკლედ... ყველაფერი იმიტომ მოხდა, რომ აქ მოვსულიყავი. ე.ი.
                                    ასე იყო საჭირო.
ბიჭი ––                       რა იყო საჭირო ტო... (შუბლზე ხელს შემოირტყამს) არა, ვთქვი რა... 
                                    ხო ვთქვი?!

ქალი ––                      რა თქვი? 

ბიჭი ––                       (შეხედავს, დაინახავს კარგად)  რაც! (პაუზა) ხვალ სად იქნები? 

                                     (ლუფტ–პაუზა) (იცინიან)
    (შემოდის აქოშინებული ხათაბალა)

ხათაბალა ––              წავედით, წავედით.

ქალი ––                      (ქალი უხმოდ მიანიშნნებს საკუთარ თავზე)

ხათაბალა ––              ჰო, აბა ვინ? ჩქარა, ჩქარა, მოსამართლე უკვე დარბაზშია!

ქალი ––                      (იყინება ადგილზე. უჭირს ფეხის გადადგმა, შეშინებული 

                                     თვალებით გახედავს ბიჭს) – ძალიან საშიშია? (მკლავში ხელს 
                                     ჩაჰკიდებს ხათაბალა და გაჰყავს ოთახიდან).

ბიჭი ––                       (დამშვიდების სურვილით შეპყრობილი ხმას ნელ–ნელა უწევს, 

                                     რომ ქალს სიტყვები დააწიოს) შენთვის არა! შენთვის არ არის 

                                     საშიში! ეგ შეცდომა იყო! (აცნობიერებს რომ არ იცის რა შეცდომაზე

                                     ლაპარაკობს). ალბათ დანაშაული იყო! ყველა დანაშაული ცოდვა არ

                                    არის?! ხომ ასე? ყველა ცოდვა კი დანაშაულია, (უფრო ხმამაღლა) ხომ 

                                    გესმის? (ცდილობს ქალის სახელის წარმოთქმას. მიხვდება რომ არ 

                                    იცის)  – რა გქვია?! (უფრო ხმამაღლა) რა გქვია?! 

                                                                    ფარდა
                                                   II  მოქმედება
                                                              იგივე ოთახი 
          ოთახში არიან : 1 ბადრაგი, 20 წლის პატიმარი ბიჭი, პატიმრის დედა, მეუღლე და შვილი. ერთ კუთხეში არიან მიყუჟული და რაღაცაზე გამალებით საუბრობენ. ისმის მხოლოდ ბურბური. 4 წლის ბიჭი ზის დაჭედებულ სკამზე,  ხელში დამდნარი შოკოლადი უჭირავს და ფეხებს აქეთ–იქით იქნევს. სცენაზე მხოლოდ ბავშვია განათებული, დანარჩენები თითქმის სიბნელეში დგანან.
          შემოდიან პატიმარი ქალი და ხათაბალა. 1 ბადრაგი გადის. ქალი ჩამოჯდება სკამზე. ხათაბალა კი კართან აიტუზება ხელჯოხის ქნევით.
1 ბადრაგი ––               (შემოდის ამანათით ხელში) – უთხარით, დედამ შემოუგზავნა. 
                                       (თავით გალიისკენ მიანიშნებს. ამანათს გალიასთან დგამს და 
                                       გადის)

ხათაბალა ––               მივიდა, მივიდააა! (უყურებს მნახველებს)

ქალი ––                        რა მივიდა?

ხათაბალა ––               აბა თუ მიხვდები?!

ქალი ––                       (პატიმრის ხელში დაინახავს ფულს) ააა! დიდი არაფერი. ფული    

                                       ყოფილა.

ხათაბალა ––               ჰმ, დიდი არაფერი? ეს თუ არაფერია... თქვენ იცით ფული რა 
                                      არის?

ქალი ––                       მგონიი... არა. დამავიწყდა.

ხათაბალა ––               ჰოდა მე გაგახსენებთ – ფული ის არის... ფული ის არის...
                                         (ემოცია იპყრობს და ბორგავს) ენერგიაა, დიდი ენერგია. ფულით 
                                         თავისუფლებასაც იყიდი, თავისუფლებას!

ქალი ––                           (იცინის) რომელ თავისუფლებას?.. დაწყნარდით, რატომ 
                                          ღელავთ?

ხათაბალა ––                   (გაიხედ–გამოიხედავს) – ვღელავ, ვღელავ. ვა! აბა რა იქნება?! 
                                          (ხმადაბლა, ქალისკენ დაიხრება) ბევრი ფული იხარჯება 

                                          დანგრევაში – აშნებაში, მერე ისევ დანგრევაში – აშენებაში. 

                                           თავზე გვექცევა ახალი აშენებულიც კი. დიდი შანსია დანგრევაში

                                          მოვყვეთ. 
ქალი ––                           (ღიმილით) – ხათაბალ, (ასევე ჩუმად) ჩევნ, ახლა იმ  

                                          ნანგრევებიდან ხომ არ ველაპარაკებით ერთმანეთს?

ხათაბალა ––                   ხვალ შეიძლება მეც მოვხვდე იქ.
ქალი ––                            სად იქ?
ხათაბალა ––                   სადაც შენ ხარ.
ქალი ––                            რატომ გგონია?
ხათაბალა ––                   აი, ამ ამანათის შემოტანა აქ არ შეიძლება. კანონდარღვევაა. 

                                          მაგრამ ჩვენც ხომ ადამიანები ვართ? და სხვათაშორის ესეც
                                           კანონდარღვევაა (თითით მიანიშნებს მნახველების ჯგუფზე) 
ქალი ––                            ხათაბალ შენ თავისუფლების უფრო ხომ არ გეშინია.                         

ხათაბალა ––                    არა კაცო, ეგ როგორ?
ქალი ––                            როგორ და ისეთი შეშინებული ხარ, წელგამართულიც კი ვერ 

                                          მელაპარაკები.  
ხათაბალა ––                   (წელში გასწორდება და იარაღის ბუდეს შეისწორებს ამაყად). ეეე!

                                          გინდა სამსახურიდან გამაგდონ?
ქალი ––                            არა, რატომ, სამსახურის მეტი რა არის, წახვალთ ან პატრულში, 

                                          ან ახალაშენებულ ციხეებში (ღიმილით).
ხათაბალა ––                   ეეხ, ქალბატონო, თქვენ იცინით და მე ოჯახიც მაყავს, ოთხი 

                                          შვილიც  მყავს, ლექსებსაც ვწერ...
ქალი ––                            ლექსებს?

ხათაბალა ––                   ხო : „ფიქრი ფიქრზე როგორ ფიქრობს...“ (პათოსით) 

ქალი ––                            (აწყვეტინებს) მაშინაც ხელჯოხი გიჭირავთ ხოლმე?

ხათაბალა ––                   როდის? (ხელები გაშლილი რჩება, ლექსისთვის მომზადებული)
ქალი ––                            აი... ლექსებს როცა წერთ?

ხათაბალა ––                 (ნაწყენი შეხედავს ქალს) ეეე!

ქალი ––                         კარგი ვიხუმრე... მაგრამ თავისუფლებისთვის ადგილ–სამყოფელს
                                        რა მნიშვნელობა აქვს ხათაბალ. ლექს როცა წერ, ხომ ხარ 

                                        თავისუფალი.

ხათაბალა ––                 კი...
ქალი ––                         იგივე, ლექსის დაწერა ციხეში რომ მოგიწიოს, არ იქნები 

                                       თავისუფალი?

ხათაბალა ––                ვა, ლექსს გული და გონება ქმნის, სხეული კი არა...

ქალი ––                         ჰოდა, მანდ ვარ ზუსტად. თავისუფლებას ვერავინ წაგართმევს,

                                       თუ შენ თვითონ არ წაართმევ შენს თავს. რა მნიშვნელობა აქვს

                                       სად იქნები. საბადრაგოში, პარლამენტში, ეიფელის კოშკზე, 
                                       უდაბნოში თუ თუნდაც ციხეში. თავისუფლება შენ გეკუთვნის. 

                                       ის უფალმა მოგცა, რადგან ერთი და იგივეა რწმენა და 

                                       თავისუფლებ. თუ არ ვიწამებთ, ვერც თავისუფლები ვიქნებით, 

                                       და შეიძლება ციხეში კი არა, უარეს ადგილას ამოვყოთ თავი. 
ხათაბალა ––                უარესი სადღაა?
ქალი ––                       უარესი?.. საზვერეები გაგიგია? 
ხათაბალა ––              არა?    
ქალი ––                       მეც ყური მომიკრავს, მაგრამ თუ გინდა წაიკითხე „წმიდა ბასილის 
                                     ცხოვრება და მოღვაწ...“                                     
ხათაბალა––                (აწყვეტინებს) წმინდა ბასილი კი არა... ხო კარგი, დავუშვათ

                                      წავიკითხე მერე? მერე რა იქნება?
ქალი ––                        თავისუფლება იქნება. (ღიმილით) რომელიც ასე ძვირი ღირს.

ხათაბალა ––               შენ საიდან იცი? თუმცა რომელი მუხლი გაქვს? (იცინიან)
ქალი ––                        არა, მეც არ ვიცი. მეც შენსავით მინდა ვიცოდე.

ხათაბალა ––              ვააახ! 
                    (შემოდიან  გიგლა და შოთა)
ხათაბალა ––             რაო? (შოთას)

შოთა ––                     (აღებს გალიის ბოქლომს, კეტავს) ოცდაათში გადაედო. (გადის)

ხათაბალა ––              ვაახ! 
ბიჭი ––                       შენ? (კითხვას სვამს ქალის მიმართულებით, მაგრამ არ უყურებს)

ქალი ––                      მე თორმეტში.                                                                                                                 
ბიჭი ––                       ჰო? (იზელს ბორკილისაგან დაწითლებულ მაჯას).
ხათაბალა ––              (მიმართავს 20 წლის პატიმრის მნახველებს, სადაც მხოლოდ 

                                     ბავშვი იყო განათებული)  აბა დავამთავროთ! გვეყოფა, გვეყოფა. 

             (ყველა გადის ოთახიდან)
ბიჭი ––                     ვალიდოლი ხომ არ გაქვს?

ქალი ––                    არა. ცუდად ხარ?

ბიჭი ––                     არაა... (სუსტად)

ქალი ––                    აი ეს დალიე. დედაშენმა შემოგიგზავნა (აწვდის ბორჯომს)

ბიჭი ––                     ჰო? არ ვიცოდი (იკლავს წყურვილს)

ქალი ––                     ეს ამანათიც შენია (გადადგამს გისოსებს შიგნით)

ბიჭი ––                     არ მინდა... შენ წაიღე

ქალი ––                     რას ამბობ?! დედამ შემოგიგზავნ, მე როგორ წავიღებ?!

       (ბიჭს გულზე უდევს ხელი და ბოლთას სცემს, თან ღრმად სუნთქავს)

ქალი ––                  (თვალს ადევნებს) მისმინე! გარეგნობა შენ არ გაკლია, ჭკუა და კაცობა. 
                                რა განერვიულებს?
ბიჭი ––                   ჰმ!.. (შეხედავს ქალს, თავს გადააქნევს, გაუღიმებს და აგრძელებს 

                                 სიარულს)

ქალი ––                   ჯანმრთელობის პრობლემა გაქვს?
ბიჭი ––                    არაა... სულ არა

ქალი ––                   თუ გულის ტკივილს გულისხმობ, ამჯერად ასეც უნად იყოს. მე 

                                  დანარჩენზე გეკითხები.
ბიჭი ––                    თუ გული გამიჩერდება, დანარჩენს რა მნიშვნელობა აქვს? 
ქალი ––                   გული არ გაგიჩერდება.
ბიჭი ––                    რა იცი?

ქალი ––                   მე არაფერი ვიცი, მაგრამ ის ვიცი, რომ იმაზე დიდ განსაცდელს არ 

                                  მოგვცემს ღმერთი, რის გადატანასაც ვერ შევძლებთ.

ბიჭი ––                    აბა რატომ უჩერდებათ ხოლმე?  

ქალი ––                   იმიტომ, რომ ეშინიათ.

ბიჭი ––                 რისი ეშინიათ?

ქალი ––                იმისი, რომ გული გაუჩერდებათ.

ბიჭი –––                ე.ი.? (ჩერდება და უყურებს ქალს)

ქალი ––                 ზუსტად მიხვდი. შენ იმისი უფრო გეშინია გული არ გაგიჩერდეს, 

                               ვიდრე იმისი, რა განაჩენს გამოგიტანენ.

ბიჭი ––                 რა მითხარი?

ქალი ––                ისეთი არაფერი. რაც არის ის გითხარი. შეშინებული არავის    

                               დაჭირდები არც თავისუფალი და არც თავისუფლებააღკვეთლი. 

                               მთავარია ვინმეს ჭირდებოდე სადაც არ უნად იყო. ადგილ–სამყოფელს 

                               რა მნიშვნელობა აქვს? რა მნიშვნელობა აქვს ეხლა აქ ივლი 
                               თავჩაქინდრული თუ ოროთახიან გარემონტებულ „ხრუშოვკაში“,

                               თუ იგივე შეგრძნება გექნება.
ბიჭი ––                 რა შეგრძნება? მე ახლა რა შეგრძნება მაქვს?

ქალი ––                 პირველ რიგში ის, რომ გული არ გაგისკდეს. მეორე რიგში ის, რომ 

                               თავისუფლება წაგართვეს. მესამე ის, რომ გიღალატეს. მეოთხე ის...

ბიჭი ––                 (ყურებზე ხელს იფარებს. აწყვეტინებს) გასაგებია... გასაგებია.

ქალი ––                ( აგრძელებს) თავისუფლებას ვერავინ წაგართმევს, თუ შენ თვითონ არ 
                                წაართმევ შენს თავს. სხეულს აპატიმრებენ, გულს, სულს და გონებას 
                               ხომ არა?! და ვისაც შენ არ უნდიხარ, არც შენ გინდოდეს რა?! 

                               ბედნიერებას ყველგან იპოვნი, ყველგან. ხათაბალასაც ვეუბნებოდი...
ბიჭი ––                 (აწყვეტინებს) ვის ეუბნებოდი?
ქალი ––                 ხათაბალას... (იცინის)
ბიჭი ––                 (იცინის) ე.ი. მე და ხათაბალას გვეუბნები რომ...

ქალი ––                 არა, არა,  (თითქოს აღმოაჩენს) შენ და ხათაბალას კი არა...  
                              მგონი საკუთარ თავს ვეუბ... (შეხედავს. დაინახავს ბიჭის თვალში 

                               ჯანსაღ სხივს) –– ვალიდოლი კიდევ გჭირდება?

ბიჭი ––                  ვალიდოლი არა. (ღიმილით) ფული  მჭირდება.
ქალი ––                 ფული?
ბიჭი ––                  ხო თანაც როგორ... ასე არასდროს დამჭირვებია.

ქალი ––                 აქ...

ბიჭი ––                  (აწყვეტინებს) ფული რომ მქონდეს, ეხლავე გავაგზავნიდი ბადრაგს 

                                და დიიდ თაიგულს მოვატენინებდი შენთვის, ჩემი ხელით რომ 
                                მომერთმია. მე ხომ ვეღარასოდეს გნახავ?!  შენ კარგი ხარ, ძალიან 
                                კარგი... მე რომ არასოდეს შემხვედრია ისეთი.

ქალი ––                  (ცოტა დაბნეული) არა, ფული არ გჭირდება. აუცილებელი ხომ არ 

                                არის, მორთმეული თაიგული ხელში დავიჭირო ? (ფეხზე წამოდგება 
                                და თავს დაუკრავს) (გრიტესკით)  უღრმესი მადლობა ყვავილებისთვის 
                                და უზადო ყურადღებისთვის. (იცინის) ისე,მართლა რომ მოგერთმია 
                                 სად უნდა წამეღო? სადაც ვბრუნდებით? თანაც არ შეიძლება... რა 

                                 საინტერესოა, რა უცნაურ ორგანიზაციაში მოვხვდით... (გაოგნებული)
ბიჭი ––                 (აწყვეტინებს) მე შენ შეგიყვარებდი! (ნერვიულად) შეგიყვარებდი და 
                                 არასოდეს არავის დავუთმობდი შენს თავს... (ლუფტ–პაუზა) თუ უკვე
                                შეგიყვარე?! არ ვიცი... ეხლა რა ვქნა? რა ვქნა? რა ვქნა ეხლა შენზე რომ 
                                ვიფიქრებ?... ცარიელი ფიქრი შემრჩება ხელში... და უარესია... უარესია
                               გესმის? ვერაფერს ვასწრებ. წავალთ აქედან და დამთავრდება.
ქალი ––                 რა?

ბიჭი ––                  ყველაფერი 

ქალი ––                 რა ყველაფერი

ბიჭი ––                  შენ!

ქალი ––                 რა მე?

ბიჭი ––                 არაფერი არა, არაფერი... (ხანგრძლივი პაუზა) მომიყევი რა რამე?!

ქალი ––                 რა?

ბიჭი ––                      ყველაზე უინტერესო რამ შენს ცხოვრებაზე.

ქალი ––                     რატომ მაინც და მაინც უინტერესო?

ბიჭი ––                      რა ვიცი... ამბავს ჩემთვის არა აქვს მნიშვნელობა.
ქალი ––                     აბა რას აქვს მნიშვნელობა?

ბიჭი ––                       შენს ლაპარაკს.

ქალი ––                      ჰმ... საინტერესო ადამიანი ხარ. რატომ?–არ ვიცი.

ბიჭი ––                       შენ ყველაფერი იცი, მაგრამ ხანდახან გინდა არ იცოდე.

ქალი ––                      მაგალითად?

ბიჭი ––                      მაგალითი და მტკიცებულებები არ გამაჩნია. (იღიმის) მე მინდა შენ 
                                    ილაპარაკო, შენ კი – მე მაპალარაკებ. გთხოვ, მითხარი რა?

ქალი ––                      რა? რა უნდა გითხრა?

ბიჭი ––                       ყველაზე უინტერესო რამე.

ქალი ––                      (ლუფტ– პაუზა) კარგი, გეტყვი... (იხსენებს) იცი რა?

ბიჭი ––                       არ ვიცი?

ქალი ––                       უინტერესო არაფერი მახსენდება
ბიჭი ––                       რა ბედნიერებაა.

ქალი ––                       რა არის ბედნიერება?

ბიჭი ––                        საინტერესოდ გიცხოვრია.

ქალი ––                       არ ვიცი, მაგაზე არასოდეს მიფიქრია.

ბიჭი ––                        მე მიფიქრია, მაგრამ საინტერესო ვერაფერი აღმოვაჩინე.

ქალი ––                       ვერაფერი? რატომ?... რომ გაჩნდი ამ ქვეყანაზე – არაფერს ნიშნავს? 
                                     რომ გიყვარდა– არაფერია? შვილები რომ გყავს დაგავიწყდა?ციხეში 
                                     რომ მოხვდი არ არის საინტერესო? იქნებ მითხრა– შემთხვევით 
                                     მოხდაო? შემთხვევით არაფერი ხდება... დაფიქრებულხარ რატომ 
                                     გამოგიგზავნა ღმერთმა ეს განსაცდელი? (ლუფტ–პაუზა) ერთ ამბავს
                                     გეტყვი: ორი ბერი გადაადგილდებოდა ერთი მონასტრიდან მეორე 
                                     მონასტერში. გზად ერთ სახლში შეიარეს წყლის დასალევად. 
                                     მდიდარი კაცი აღმოჩნდა სახლის პატრონი. კმაყოფილი იყო 
                                    საკუთარი ცხოვრებით, ამბობდა –რასაც მოვისურვებ ყველაფერი 
                                    მაქვს. სასმელი არ მაკლია და საჭმელი, ფული და სიმდიდრე, არც 
                                    არავითარი განსაცდელი მქონია არასოდეს და არაფერზე 
                                    მიდარდიაო. ბერებმა დიდხანს უსმინეს უდარდელ მდიდარს.  

                                    შემდეგ კი ერთმა ბერმა უთხრა მეორეს – ჩქარა წავიდეთ აქედან, აქ 
                                     ღმერთი არასოდეს ყოფილაო და სასწრაფოდ გაეცალნენ იქაურობას. 
                                   (გიგლა უხმოდ უყურებს. ქალი თითქოს მის მიერ დასმულ კითხვას 

                                     პასუხობს). იმის თქმა მინდოდა, ღმერთს მადლობა უთხარი. ჩემო 
                                    კარგო, და დამშვიდდი.

ბიჭი ––                      ღმერთო მადლობა დღევანდელი დღისთვის

ქალი ––                     დღევანდელი დღისთვის?

ბიჭი ––                       დიახ ჩემო კარგო (ღიმილით). (ხაზგასმით იმეორებს „ჩემო კარგოს“)     

ქალი ––                      გამახსენდა! ერთი ამბავი გამახსენდა. მოგიყვე?

ბიჭი ––                     აუცილებლად. გისმენ.

ქალი ––                      ბავშვობაში ერთი ბიჭი მიყვარდა... არა, მიყვრდა თუ ... რა დავარქვა 
                                    არ ვიცი. პატარა ვიყავი, ასე 7–8 წლის. ზაფხულობით სოფელში 

                                     ჩავდიოდით ხოლმე. ახლაც მახსოვს მისი სახე... უშნო იყო ძალიან. 
                                     სულ მასთან სიახლოვე მინდოდა, მაგრამ როგორც კი დავინახავდი, 
                                    მეხდაკრულივით გამოვვარდებოდი ხოლმე სახლისკენ. ისე სწრაფად 
                                    მოვრბოდი, ქარი წამწამებსაც კი მიფრიალებდა. შურდულივით 
                                    შევვარდებოდი ეზოში და ხურმის ხის ძირს ამოვეფარებოდი 
                                   ხოლმე. ის ხე მამაჩემის ხნის არის. პაპას  მაშინ დაურგავს, როცა 
                                   მამაჩემი დაბადებულა... ჰოდა, საათობით ვიჯექი იქ. ვოცნებობდი 
                                   როგორ ვთამაშობდით მე და თემო დაჭერობანას  ფიქრის გორაზე. ის
                                   გორა ჩვენი სოფლის ბოლოშია. ახლა იქ ეკლესიაა ააშენეს. ასეთი რამ  

                                   თითქმის ყოველდღე მეორდებოდა. იმდენი ვიოცნებე, იმდენი 
                                   ვიოცნებე, იმდენი ვიფიქრე, რომ ახლა, როცა ეს ამბავი გამახსენდა, 
                                   პირველად გამახსენდა სხვათაშორის, აღარც კი  მახსოვს ვითამაშეთ 
                                   ოდესმე მე და თემომ დაჭერობანა, თუ ჩემი ოცნების ნაყოფია? სულ 
                                   მგონია, რომ იყო... კარგი იყო... არადა ღმერთმა იცის იყო თუ არა?!... 
                                   (პაუზა) ხომ მოგიყევი უინტერესო ამბავი? (ბიჭი უხმოდ უყურებს)

                                  არასოდეს შეიყვარო ადამიანი ღმერთზე მეტად. 
ბიჭი ––                     როგორ შეიძლება ღმერთი უფრო მიყვარდეს ახლა, ვიდრე შენ? 
                                  ასე რომ უყვარდე შენს მეუღლეს, როგორც ახლა მე მიყვარხარ, დღეს 
                                   აუცილებლად მოვიდოდა. მან არ იცის შენ ვინ ხარ... ან არ უნდა რომ 
                                  იცოდეს.  
ქალი ––                    კატეგორიულად გიკრძალავ ჩემი  მეუღლის ასე ხსენებას! და 
                                  საერთოდ ხსენებას.

ბიჭი ––                    მაპატიე ... მართლა მაპატიე. (ხანგრძლივი პაუზა) ( ბიჭ ზის 
                                  გაქვავებული. ქალი ბოლთას სცემს) გეჩქარება? მე არა!

ხმა დერეფნიდან –– ერთი, ორი, სამი!... (პატიმრების წაყვანა დაიწყო)
ბიჭი ––                       მივდივართ! (ხელიდან უვარდება საღეჭი რეზინის ფირფიტები, 
                                     რომელიც იმ მომენტში გახსნა. იხრება ასაკრეფად, მაგრამ ვერ 
                                     სწვდება. ქალი იძულებულია დაიხაროს და მის მხარეს 
                                    გადმოყრილი ფირფიტები მიაწოდოს. ერთ ხელს გალიის რკინას 
                                    კიდებს, მოერე ხელით იწყებს ფირფიტების აგროვებას. ბიჭი

                                    რკინაზე ჩაჭიდებულ ხელზე უჭერს ხელს) ხმას რატომ არ იღებ? 

                                    (ქალი დააპირებს ადგომას, მაგრამ ბიჭი არ უშვებსდა ამიტომ ორივე 
                                     მუხლებზე აღმოჩნდებიან ერთმანითის პირისპირ. შუაში რკინებია

                                    აღმართული). მართლა ასე გეჩქარება?  თუ?.. შემომხედე... რა გჭირს?

                                    რამე მითხარი... შემომხედე გთხოვ... მივდივართ... მივდივართ ... 
                                    (თავისუფალ ხელს იშველიებს და ზემოთ უწევს სახეს. 

                                    შეხედვისთანავე ქალს გული უჩუყდება)

ქალი ––                     რა გინ–დოდა... რა გინდოდა... შენი ბრალია.. შენი... ასე არასოდეს... 
                                   (სიტყვებს ვერ აკონტრელებს, ცრემლები ახრჩობს) უკაც– უკაცრავად..

                                   არა, არ ვიფიქრებ შენზე... შენ იფი–იფიქრე რამდენიც გინდა... სულ 
                                    არ მედარ–დები... მძულს ყველაფერი... ეს წუთებიც მძულს... შენც
                                    მძულხარ... ნუ გგონია შენზე ვიფიქრ...
ბიჭი ––                       რა ლამაზი ხარ, ღმერთო ჩემო!... (მეორე ხელს აიღებს და რკინას

                                    და ხელს ერთად ჩაებღაუჯება)

ქალი ––                      რამდენიც გინდა იმდენი იფიქრე 

                                     (დააპირებს ადგომას. ბიჭი არ უშვებს) გამიშვი... გამიშვი... არაფერი 
                                     აღარ მინდა... 
                                    აღარც სიცოცხლე მომინდება დღეს თუ იქ წამიყვანენ... არაფრის 
                                    მოფიქრება არ შეიძლება? იქნებ შეიძლება? თუ არ... მომეშველე... არ 
                                    შეგიძლია? მომეშვ... (ბიჭი მოულოდნელად კოცნის)

ხათაბალა ––             (ხმა დერეფნიდან) ქალი ჩამოვიდეს ქალი! (შეკრთება, შეეშინდება)

                                     (ორივე იცინის)

ბიჭი ––                       გიხდება სიცილი.

ქალი ––                      შენც (ლუფტ–პაუზა) არ მინდა წასვლა. 
ბიჭი––                       ვიცი... ასე არაფერი გამჭირვებია... 
                                    (ქალი თავს უქნევს თანხმობის ნიშნად)
                                    იფიქრებ ჩემზე? არ მიპასუხო, მე გეტყვი. მე ვიფიქრებ...თავის 
                                    მოკვლაზეც კი  მიფიქრია. მაგრამ პირობას გაძლევ ცოცხალი ვიქნები 
                                    ცოცხალი ვიქნები იქამდე, სადამდეც უშენოდ გავძლებ... არა, ეგ არა, 
                                    სანამ ფიქრს გავუძლებ. (დაბნეულია)

ქალი ––                     უნდა წავიდე.

ბიჭი ––                      ჰო, ჰო მაპატიე. 

ქალი ––                     რა?

ბიჭი ––                      არ ვიცი... მადლობა.

ქალი ––                     მადლობა მე?

ბიჭი ––                      არა, უფალს (იცინიან ცრემლნარევი სიცილით)ო
(გიგლა თვალებს ხუჭავს და ხელებს მაღლა წევს მორჩილების ნიშნად, ქალი დგება და გადის ოთახიდან. ისმის ნაბიჯების ხმა, რომელიც ნელ–ნელა შორს მიდის. ბიჭი ახელს თვალებს და ყვირის) –– რა გქვია?! (უფრო ხმამაღლა) –– რა გქვიაა!

 (ნათდება , დერეფანი. მხოლოდ ფეხის ხმა და დიალოგი ისმის)

ხათაბალა ––              აბა გიჟი არ არის? მა რა არის. მთელი დღეა იქა ხარ და ეხლა 
                                      ყვირის რა გქვიაო...(ხითხითებს). ეეჰ, ცოდოა, ცოდო. ასეთებს

                                      პირდაპირ ფოთში უნდა უშვებდნენ. ფოთში საგიჟეთია ხო იცი? 
                                      რა იყო? იტირე? იმან ხო არ გაგაბრაზა?  
ქალი ––                       არა, არაფერი. ცოტა ვინერვიულე.

ხათაბალა ––               ჰოოო... შეეეენ ნუ ინერვიულებ. შენ გაგიშვებენ. ისე, მაგარ მურტალ 
                                      ქალთან გაქვს საქმე ხო იცი? როგორ დაიფიცა შვილები, ფული არ 

                                     დაუბრუნებიაო? შე რა გითხარი... შენც კიდე, უსაბუთოდ ფული 
                                     როგორ მიეცი?

ქალი ––                       კარგი რა ხათაბალ. შენღა მაკლდი. მივეცი და ღმერთმა შეარგოს.
ხათაბალა ––              ვაახ!... რა აღარ მინახავს, ეგეთი უღმერთო არაფერი რა... მევახშე–
                                     მევახშეა, მაგათი ღმერთი ხო ფულია?
ქალი ––                       დამღალე!

ხათაბალა ––               კაი, ჩუმად ვარ. არა, მართლა თუ გაგაბრაზა მითხარი. შენი დაცვა 

                                      ჩემი საქმეა... ისე... გამიგია, გიჟებს არაადამიანური ღონე აქვთო. შენ
                                      არ გაგიგია? 

(სცენის სიღრმეში დგას გაჩერებული მანქანა. ანუ ანთია ორი ფარი, რომელიც მაყურებლისკენ ანათებს. ამიტომ მაყურებელი მხოლოდ ფუსფუს ხედავს და არა კონკრეტულ მიზანსცენებს. დიალოგები ისმის ოდნავ ეხოთი).
ხათაბალა ––                აბა, ბიჭებო, მომეხმარეთ! ოღონდ ფრთხილად და პატივისცემით. 
II ბადრაგი ––               ჰო, ხათაბალ! შენ რომ არ გვითხრა ჩვენ არ ვიცით აი.                     
I ბადრაგი ––                 ბიჭო, მკვდარი რომ გიპოვონ ვერ გაიგებენ რა ცხოველი ხარ, შენ 
                                        რა იცი ქალის პატივისცემის?
ხათაბალა ––                 ვაახ!
შოთა ––                         ერთი დარჩა. მე ჩამოვიყვან. (ისმის მხოლოდ გასაღების ჩხარუნი 
                                       და ფეხის ხმა)

ხმა მანქანიდან ––        გამარჯობა გოგონა!

ქალი ––                          გამარჯობა.

ხმა ––                             რა უბნელი ხარ?

მეორე ხმა ––                  მაგარი ძვირი ხმა გაქვს ძმაო, ეგრე უნდა?

ხმა ––                               ისე რა?!

(ისმის ბორკილების ჩხარუნი, გასაღების ჩხარუნი, ფეხის ხმა–– სირბილით)

ხმა––                                ე.ი. რა უბნელი ხარ? (მანქანის დაქოქვის ხმა. მანქანის დაძვრის 

                                          ხმა. სიგნალი) – უბანს არ მეუბნები არა?
ქალი ––                           ვერ გავიგონე, უბრალოდ. საბურთალოზე ვცხოვრობ.

მეორე ხმა ––                   ვა! კრისას იცნობ?

ქალი ––                           არაა.

ხმა ––                              პელეს?

ქალი ––                          არც პელეს ვიცნობ.

მეორე ხმა –                   აბა როგორი საბურთალოელი ხარ, თუ იმათ არ იცნობ?

ხმა ––                               ტელეფონი გაქვს?

მეორე ხმა ––                  არა, ჩვენთან ტელეფონები არ არის

მეორე ხმა ––                  მეგაკომები?

გიგლა ––                        (ხმამაღლა, ტუქსავს) ჰოო! გეყოფათ! 
(მანქანის გაჩერების ხმა, ქრება ფარები. მანქანიდან ჩამოდის პატიმარი ქალი, რომელსაც ხვდება კოლონიის ბადრაგი ქალი (მსუქანი). მანქანა ანალოგიურად იქოქება. რჩება იქ სადაც იდგა. სცენა იწყებს ტრიალს. ბადრაგი და პატიმარი ქალი იწყებენ სიარულს. მანქანდან ისმის შეძახილები. 

სხვა პატიმარი ბიჭების ხმები–– რა გქვია?! მორიგე რა ქვია მაგ გოგოს?! რა 

                                           ქვია ტო?! დაიძახე რა... (ხმები ერთბაშად ქრება მანქანასთან 

                                            ერთად).
ბადრაგი ქალი ––            (ყვირილზე ჩერდება და უსმენს. როგორც ხმაური ქრება, დიდი

                                            ინტერესით კითხულობს) –– რა უნდოდათ? (გაუგებრობისაგან 

                                            ხელებს ასავსავებს)
ქალი პატიმარი ––           არ ვიცი.

                                           ბლიც– სცენები
  (ბლიც–სცენები თამაშდება პაუზის გარაეშე, თავბრუდამხვევი ტემპით. ანუ გადასვლების დროს, სცენები ბოლო ფრაზების შერევით სცილდება ერთმანეთს. ყველა ბლიც–სცენა თამაშდება პისტოლეტით განათებულ ერთ ადგილას, სცენის ტრიალის ხარჯზე. დანარჩენ სცენაზე სრული სიბნელეა.)

                                           I  ბლიც–სცენა
 .                                         (ჩერდება სცენა უკვე ბლიც–სცენისთვის. სიბნელეა და 
                                           ანთია მხოლოდ პისტოელი, სადაც დგას რკინის ორსართულიანი

                                           საწოლი. ზედა სართულზე ფეხმორთხმით ზის თიკა, ფურცლით 
                                           ხელში. ქვედა სართულზე –– ანა და მარგო თამაშობენ ნარდს.
თიკა ––                            (იზეპირებს სიტყვებს გამოთქმით.) 

                                           „შკონკა“ –– რკინის ორსართულიანი საწოლი

                                           „რეშკა“ ––  რკინის გისოსები

                                           „კარმოშკა“ –– რკინის სარლმელი
                                           „ვალჩოკი“ ––  სარკმლის თავზე ვიწრო შემოსახედი

                                           „დაჩკა“ ––        პატიმრის ამანათი.

                                           (უცბად ჩერდება. ჩამოსძახებს) –– ანა!

ანა ––                                ბატონო?

თიკა ––                             მე გუშინ მომიყვანეს ხო?

ანა ––                                ხო

თიკა ––                            ე.ი. ხვალ სასამრთლო მაქვს და მიშვებენ. როგორ ფიქრობ 
                                          მოვასწრებ ყველაფრის სწავლას?––  (სერიოზული სახით).

ანა ––                                (ირონიულად იცინის და მარგოს უყურებს.) –– რა ვიცი, თუ ვერ 
                                          მოასწრებ და ცოტა ხანს კიდევ დარჩი, სად გეჩქარება? (მარგოც
                                          იცინის)
 თიკა ––                            კარგი რა ანა... (ნაწყენი)
 მარგო––                          არ გეწყინოს პატარა. ეხლავე მინდა გითხრა, ღრუბლებში ნუ 
                                          დაფრინავ. მაგ სასამართლოდან გასული ჯერ არავინ მინახავს ჩემი 
                                           ხუთი “სროკის“ განმავლობაში.
 ანა ––                               (მარგოს აჩუმებს) შენ ღმერთმა ხელი მოგიმართოს თიკა, მაგრამ 
                                          მაინც ასე გულგახეთქილი ნუ მეცადინეობ, თუ ახალი სიტყვები 
                                          დაგჭირდება აქედანაც გამოგიგზავნი.

მარგო ––                          ეეჰ, აქ შემოსვლა ადვილია, გასვლაა ძნელი. გასვლაა (გემრიელად
                                          გააგორებს კამათელს.)
თიკა ––                            (აღარ უსმენს მარგოს და აგრძელებს დინჯად)
                                          „ბალანდა“ –– ციხის საჭმელი (2–ჯერ)

                                          „პრაგულკა“ – გასეირნება (2–ჯერ)

(სცენა იწყებს  ტრიალს და ნელ–ნელა იკარგება მიზანსცენა სიტყვებთან ერთად.)
                                        „სუშილკა“ –– საშრობი

                                        „სროკი“ –– სასჯელის ვადა 

                                                                   II  სცენა
          სცენაზე განათებულ ადგილას შემოდის  რკინის ერთი კარი, რომლის გვერდითაც დგას  სკამი. სკამზე ზის პალტოში და ქუდში გამოწყობილი თიკა. მისი ერთ–ერთი სასამრთლოა. ზამთარია. ცივა. რკინის კარიან ოთახში, რომელსაც პატარა გისოსები აქვს, ბიჭი პატიმრები არაინ მოთავსებული.

1 პატიმარი ––               მორიგე! მორიგე!

მორიგე ––                      (შემოდის მორიგე. სანდომიანი, ახოვანი, იარაღასხმული 
                                          ახალგაზრდა ბიჭი) –– ვის ეძახი?

1 პატიმარი ––               შენ გეძახი.

მორიგე ––                      მერე, ვინ არის ბიჭო შენი მორიგე?!

1 პატიმარი ––               რა ვიცი, ძმაო, ვინმე მოდით რა, ცუდად ვარ. (უჭირს სუნთქვა)

მორიგე ––                      ვინ ვინმე? აქ ეხლა მე ვარ. ყველა სასამართლოზეა ასული.

1 პატიმარი ––               ჰოდა შენ მოდი, თუ შენ ხარ.

მორიგე ––                      მე მორიგე არ ვარ, მე „ზვანია“ მაქვს (მკაცრად), ან თუნდაც ვანო 
                                         დამიძახე. რა არის ეს  „მორიგეე?!“ (უკმაყოფილოდ)

1 პატიმარი ––               უკაცრავად ძმაო, ვერც გხედავ აქედან. არც ზვანია ვიცი შენი და არც 
                                         სახელი.

მორიგე ––                      ჰოდა ჯერ უნდა გაიგო! (მკაცრად)
1 პატიმარი ––               რა გავიგო ბიჭო, ცუდად ვარ. შაქარმა ამიწია. ჰაერი არ მყოფნის. 
                                        ცივ წყალს შევისხამ სახეზე... ან იქნებ ვინმეს ტკბილი ქონდეს რამე?!
                                        (აქოშინებულ ხმას უწევს)

მორიგე ––                      მომინდომა აქ შოკოლადები.

1 პატიმარი ––               (უკვე კარზე აბრახუნებს) გამიღე კარი, კაცი არ ხარ?!

მორიგე ––                      მე კი ვარ, შენ იკითხე თორემ... ჰმ, ამას უყურე...
1 პატიმარი ––               გამიღე კარი შე უჯიშო, თორემ თუ გადავრჩი შენ მოგიტყნავ... 
                                         (ახმაურდებიან სხვა პატიმრებიც)

სხვა პატიმრები: ––   
 2 პატიმარი ––              გაუღე კარი ვანო

3 პატიმარი ––               ახალია, ჯერ არ გიცნობს.

4 პატიმარი ––               იბრიდება ბიჭო. მართლა ცუდად არის.

მორიგე ––                      არ არის ღირსი. (დგას მშვიდად) წესიერად ეთქვა...

1 პატიმარი ––               სხვა როგორ მეთქვა შენი... (აბრახუნებს კარზე)

მორიგე ––                      კიდე იგინები შენი... (აღებს კარს. ხელით გამოყავს. კეტავს კარს 
                                         სასწრაფოდ და ავტომატის კონდახით უწყებს ცემას. 1 პატიმარი
                                         ძირს ვარდება. მორიგე ჩექმებიან ფეხებსაც მოიშველიებს)

1 პატიმარი ––                ნუ მირტყამ ბიჭოო! (ხავის) ნუ მირტყაამ! ვახ შენი... (იკლაკნება 
                                         ტკივილისაგან)  თუ გადავჩი... ვაახ! (ახველებს, სუნთქვა უჭირს)

               სხვა პატიმრები ყვირიან საკნებიდან:
2 პატიმარი ––               ვანო, რა მოგივიდა ვანო! შემოგაკვდება.

3 პატიმარი ––               (1 პატიმარს) ხელი არ შეუბრუნო ბიჭო, სროკს დაგიმატებენ! 
                                         ხელი არ შეუბრუნო!

4 პატიმარი ––               რა გჭირთ! რა გჭირთ! ქალი გაიყვანეთ ქალი ბიჭო, სირცხვილია!..
                                          შემოგაკვდება და აქ აღმოჩნდები, გინდა? გინდა? აზრზე მოდი.
2 პატიმარი ––               გაგიჟდა გოგო, ვანო!
   (თიკა გაუნძრევლად ზის და დიდი თვალებით უყურებს მის ფეხებთან ატეხილ  ჩხუბს)

4 პატიმარი ––             ნუ გეშინია გოგონა! შენ არაფერს დაგიშავებენ. ნუ გეშინია! (თიკა 
                                       შიშსაგან იწყებს ტირილს. ხმაური იმატებს, სცენა იწყებს ტრიალს და
                                       ნელ–ნელა იკარგება მიზანსცენა ხმაურთან ერთად) –– ხელი არ 
                                       შეუბრუნო ბიჭო!
                                                       III  სცენა
   სცენაზე, განათებულ ადგილას, ხმაურით გადმოგორდება სკამი, სირბილით შემოყვება თიკა, რომელიც სიბნელეში სკამს დაეჯახა და სასწრაფოდ წამოიტაცებს ხელში. აცვია საღამური.
თიკა ––               ჩშუუ!  ჩშუუ!!! (თითქოს თავის თავს აჩუმებს. დაბნეული რჩება 
                             განათებულ ადგილას სკამით ხელში. ისმის ჩურჩულის ხმა. ნახევარი 
                             დიალოგი მიდის ჩურჩულით. გმირები არ ჩანან)

ანა ––                  თიკა! (ჩურჩ)

თიკა ––              (გაიხედავს ნარჟვნივ) ვაიმე გაგაღვიძე? უკაცრავად... სიგარეტი 
                            მინდოდა (ჩურჩ)

ანა ––                  მეც მინდა. რომელი საათია? (ჩურჩ)

თიკა ––               4 იქნება. არა მაქვს. ვიფიქრე ვიპოვიდი. (ჩურჩ)

მადინა ––           (რუსული აქცენტით) მე მაქვს მეეე (ჩურჩ). (თიკა გაიხედავს
                              მარცხნივ)

ანა ––                   ავდგები ასანთს მოვძებნი (ჩურჩ)

მარგო ––             სანთებელა მაქვს (ჩურჩ.) ( თიკა გაიხედავს ავანსცენისკენ)

თიკა ––               ეხლავე საფერფლეს მოვიტან (ჩურჩ). (გადადგამს ნაბიჯს)

მარგო ––             თიკა! (ჩურჩ)

თიკა ––               ბატონო! (ჩურჩ) (ჩერდება და მარგოს გახედავს)

მარგო ––             რატომ ჩურჩულებ? (ჩურჩ) 
თიკა ––               ძინავთ მარგო (ჩურჩ) (პრეტენზიით, შენიშვნით)
მარგო ––             ვის ძინავს? (ჩურჩ)

თიკა ––               ვის... ვის? (ისევ სკამით ხელში დგას განათებულ ადგილას) (ჩურჩ) 

ანა ––                  (სიცილით) თიკა რომელ კლასში ხარ? (იცინის ყველა)

თიკა ––              არა? (დაბნეული) ხო, უკვე არავის (იცინის) 

                             (იცინიან გადაბჟირებამდე. ყველა შემოდის განათებულ წრეში. აცვიათ საღამურები. სხდებიან იატაკზე. მარგოს შემოაქვს საფერფლე და სანთებელა. უკიდებენ სიგარეტებს. ანას ხმაური მოენატრება და სიმღერასაც კი შემოსძახებს).

ანა ––                    აარღნის ჩიტი გაფრენას რომ დააპირებს....(მღერის)
მადინა ––            ნუ ყვირი! (ანას)

ანა ––                    ო ბედო ბედო შე უბედუროო!

                              არც შენ დადიხარ სწორ გზა–სავალზეე! (მღერის)
მარგო ––              რეპერტუარი ჩემია! კი არ გავზარდე – აღვზარდე! (მხარზე ხელს 
                              დაარტყამს ანას ამაყად) –– ოქროს უბნელი ოქროა.

თიკა ––                ანა ყველა გაიღვიძებს (ანა მღერის)

მადინა ––             (რუსული აქცენტით) მოვა მორიგე შუქს ჩაგვიქრობს– საყვედურს 
                               აგვინთობს.

ანა ––                     ჩვენ? ვინა, მაშინ მოკვდეს ოქროსუბნელი ანუშკი. ეხლა ნახე...

                               (შედგება სკამზე და იწყებს საქართველოს ჰიმნს. სერიოზულად 
                                და გატაცებით)

მარგო ––               (გადაბჟირდება სიცილით. კმაყოფილია) ოხერია, ეს ოხერი.... იცის
                                როდის როგორ იმღეროს.

მადინა ––              აი, მოძის, მოძის მორიგე.

მორიგე ––             (ხმა ახლოდან) მღერით? (თვითნ არ ჩანს)

მადინა ––              არა, ვეწევით

მორიგე ––             მარგო, შენ რაღა დაგემართა?!

მარგო ––               კაი რა, გაიხარონ ბავშვებმა, შენ გგონია ვინმეს სძინავს? ჩვენც 
                                გვეგონა რომ გვეძინა, მაგრამ თურმე არ გვეძინა. გააჩერე შენც რა, 
                                რატო არ აჩერებ?

მადინა ––              ჩვენ არ გიჩივლებთ (ღიმილით)

თიკა ––                  მართლა არ შეიძლება ჰიმნის გაჩერება? (ანას ეცინება და სიმღერას 
                                ვეღარ აგრძელებს)

მარგო ––               (შეხედავს თიკას) აბა ამას უყურე?! (შეხედავს მორიგეს) აბა ამას აქ 
                                რა უნდა? ან არ გეზარებათ ამდენი უბედური? დეტსკი სად...

მორიგე ––              კარგი რა მარგო, მე მიხარია?

მარგო ––                ისე მე რომ არა ერთი–ორჯერ უმუშევარიც კი დარჩებოდი. (თიკას) 

                                იცი ერთხელ ისეთი ამინისტია გამოვიდა მე და ტანიას მეტი არავის 
                                აღარ დარჩა ზონაში. ისე კი არ იყო... გუშინ ერთ ქალსაც არ შეეხო... 
                                ერთს –წამლად. სად ორი და სად სამიათასი. რა მატება გვაქვს... რა 
                                ქნან... 
                                 მალადეც... მალადეც... გვინახავენ, მეტი რა გინდა, მალადეც 

                                მალადეც, (ანალოგიურად იკარგება მიზანსცენა სიტყვებთან 
                                ერთად).
                                                           IV სცენა    
      სცენაზე განათებულ ადგილას შემოდის რკინის ორსართულიანი საწოლი და ნახევრად სიბნელეში რჩება რკინის „კარმოშკიანი“ კარი. „კარმოშკა“ გახსნილია. სცენაზე ნახევარ წრეზე დგანან: თიკა, ანა, მადინა, შკონკაზე ზის მარგო. იატაკზე წინ უდგას წყლიანი ჯამი, ზედ ანთია სანტელი. ნინა (ახალი პერსონაჟ აჭარიდან) დგას მარგოს წინ, ერთ ხელში უჭირავს ნახშირი, მეორეში შავტარიანი დანა. კითხულობს თვალის და ჯადოს მოსახსნელ შელოცვას. დრო და დრო მარგოს უსვამს ჯვრებს, ხელზე, შუბლზე, ლოყაზე, ფეხზე... ყველას უჭირავს სანთელი. ანა და თიკა ძლივს იკავებენ სიცილს, მადინა დრო და დრო ხელის კვრით აჩერებს მათ. სცენაზე ტექსტი იწყება ჯერ კიდევ განათებამდე. ანუ როცა ჩერდება დეკორაცია, მოქმედება უკვე მიდის.)
ნინა ––             (ლოცვას კითხულობს არაბულ ენაზე) უზერქსან ჰავას, ჰეზარი 
                          დერდზე დავას. ქირმენენ ეილემე, ევიომე, აშიომე, ვარიმა დოვლათ მე. 
                          ონუმ გუნეზ ჰავას, ვერდძე დავას. ქირმენენ ეილემე. ამინ.

                          უჟმურის, ამოყოლილის და ჯადოს მოსახსნელი ლოცვა. (თიკა და ანა სიცილს ძლივს იკავებენ. ნინა იწყებს ლაპარაკს ისეთივე წამღერებით, როგორც ლოცულობს:
                             –– თუ იხმაურებთ წინაპრები გაბრაზდებიან და არ იმოქმედებს. 
                           სიჩუმე იყოოს, სიჩუმეე... (თიკა შეშინებული,  იქვე მდგარ სკამზე ადის, თითქოს ფეხებთან ჯადოებიაო. ანა ცრემლებამდეა მისული ჩუმი სიცილისაგან)

მოხდომილო დედანო,

     მოხდომილო მამიანო, 

     აიას მოხდომილი ხარ,
     დაიას მოხდომილი ხარ.

     გამოდი, გამოჰყევ ჩამსა ლოცვას.

     არ გამოხვალ ნებით, 

     გამოგიყვან ძალით.

     აგკეპავ, დაგკეპავ შავტარიანი დანით.

     ჩაგყრი ჭორს და იორსა.

     დილით მოხდომილი ხარ,

     საღამოთ მოხდომილი ხარ,

    შუადღით მოხდომილი ხარ,

    წყლით მოხდომილი ხარ.

    გამოდი გამოჰყე ჩესა ლოცვას.

    არ გამოხვალ ნებით, გამოგიყვან ძალით,

    აგკეპავ, დაგკეპავ შავტარიანი დანით,

    ჩაგყრი ჭორს და იორსა.

    გაგატან უადგილო ადგილას.

     არ გესმოდეს ვირის ყროყინი,

   არ გესმოდეს მამლის ყივილი.

   დაგწყევლოს წმიდა გიორგიმ, გაიპარე დილას.

   ჩემი ცულის ჩანათალა

   შენს წალდს ტარად არ რგებოდეს.

   ჩემი ლოცვა და დიდება მარგოს წამლად რგებოდეს.

ღმერთო შენ გადაავლე შენი წყალობის პირჯვარი შეშინებულსა მარგოსა. ამინ

ნინა––                თვალის ლოცვააა!...

თიკა ––             (შეშინებული) ვაიმე თვალში რაღაც ჩამივარდაა, ვაიმე მიშველეთ, მართლა 
                            ჩამივარდა. ანა, ანა (დაჭყეტილ თვალს მიუშვერს, პანიკაშია)

ანა ––                 მოიცადე, რისი გეშინია. (ჩაიხედავს თვალში) ვა! თიკა, წერილი თუ 
                            სიხარული?

თიკა ––             დროზე ანა, დროზე!

ანა ––                  აი, ჯადოც გაეყარათიკას ხო, წამწამია რა იყო.

თიკა ––             უუუჰ! (დაიკავებს საწყის პოზიციას სკამზე)

ნინა ––              ლოცვა გათვალულის, შინაურის, გარეულის, თეთრის, ფეროვანის, შავის, შავგვრემანის, რომელმა ავი თვალით შემოგხედოს, ავი მგლის თვალი ჩაუგდე მის სულს , მის გულს (ფეხებზე ნახშირით დაასვამს ჯვრებს, თიკას წინ დგას ანა, თიკას სკამიდან გადმოიხედავს ინტერესით, რომ ნინას მოქმედება დაინახოს. სკამი უყირავდება და გადმოემხობა. ანა ძლივს გადაარჩენს წყლიან ჯამს. თიკა აღმჩნდება ანას ზურგზე, უშვილობის ლოცვამდე ასე შერჩება. სიცილისგან ვეღარ ამოისუნთქავს)
                               ტანში იყო –– რბილში გამო

                                რბილში იყო –– კანში გამო

                                 კანში იყო –– გარეთ გამო,

                        გამო გამოჰყევ ჩემსა ლოცვას, გაჰყე ქარსა და ნიავს. მარგოს გაეყარე,
                        მარგოს მტერს შეეყარე. ღმერთო შენ არგე ლოცვა ჩემი ბრძანება ღვთისა. ამინ.

ნინა ––           ლოცვა უშვილობიის

ანა ––             (ძლივს შეკავებულ სიცილს ამოხეთქავს) მინდა... მარგოს შვილი გაუჩნდეს..
                        ყმაწვილი (იცინის) ხო, ხო (იფარებს პირზე ხელს)

 (შემოდის იდუმალი მუსიკის ხმა, რომელიც საშიშსა და მისტიურს ხდის ატმოსფეროს, განათების ფერებიც ხელს უწყობს მისტიურობას)

                                 ანი იძრა, ბანი იძრა,

                                  წყალი იძრა, წისქვილი იძრა.

                                 სახლი იძრა, ოქროს საწნახელი იძრა.
                                  ნოეს კიდობანი იძრა.

                                 ანი დადგა, ბანი დადგა

                                  წყალი დადგა, წისქვილი დადგა,

                                  სახლი დადგა, ოქროს საწნახელი დადგა.
                                 ზეცის კვრის ხმა მომესმა,

                                  ანგელოზის მეშვეობით

                                  მალგოს მუცელში ყმაწვილი დადგა.
(კარმოშკაში თავს შემოყოფს მორიგე. მას ვერავინ ამჩნევს, უსმენენ ნინას. მორიგე ღიმილით უყურებს მათ მოქმედებას)
მორიგე ––         ბუჰ! (ყველა შეხტება და აკივლდება შიშსგან. მორიგე იცინის. ქალები 
                            საყვედურებით ავსებენ, რაღაც უაზრო შორისდებულებით.) 

                     სცენა იწყებს ტრიალს, როგორც კი გაისმება რეპლიკა – „ბუჰ“. და მიდის პარალელური რეპლიკები)
მორიგე ––        (ითვლის) 957, 958, 959, 960, 961 
 ხმა ეზოდან ––  სასამართლებიი!!! 18–ის სასამართლოებიი!!! ჩამოდით! ჩამოდიით! (ისმის
                             „ვარონა“–ს სიგნალის ხმა. ამასობაში სცენა დგება საწყის მდგომარეობაში. 
                             ყველაფერი ქრება. ჩუმდება და ინთება მხოლოდ სასამართლოს 
                             მოსაცდელი ოთახი, სადაც შემოდიან ხათაბალა და პატიმარი ქალი.
ხათაბალა ––  შენა და... თუ გახსოვს, წინა სასამართლოზე, აქ (მიანიშნებს ცარიელი გალიისკენ) სულელი ბიჭი რომ იყო, საწყალი. (ქალი უხმოდ დაუქნევს თავს) ჰოდა, გიჟი იყო და ვერ გავიგე მაგას რაღა ქონდა სადარდებელი? ჰმ! არავინ არ იცის რა მუსიკას უსმენდა ე...! შენ იცი? შენც იტყვი რა მომღერალი ვარო...  იქნებ სენს სიმღერას უსმენდა? (შეხედავს ქალს. რადგან პასუხ ვერ მიიღებს. აგრძელებს) გაგიჟდება კაცი რა, მოკლედ მოკვდა კაცო, მოკვდა. (ქალი შეხედავს ხათაბალას) აი მაშინ კაცო... მაშინ ზუსტად იმ დღეს. ვაახ! თანაც ხელებში ჩაგვაკვდა ეე... მაგრა შეგვაშინა... მე ხო იცი მკვდრის მაგრა მეშინია რა... რა ვქნა მეშინია. ეხლა, რაც მართალია– მართალია, მე არც ვმალავ, მართალი კაცი ვარ... ჰოდა სე რომ ჩახვედი მანქანიდან, ერთი იკითხა – ამ გოგოს რა ქვიაო?!თანაც ორჯერ გაიმეორა რაღაც მისუსტებული ხმით. კი ვიფიქრეთვითონ რატომ არ ყვირის მეთქი. აქედან ბევრს ყვიროდა  გქვია– რა გქვიაო და... პოზდნი რომ იყო იქვე მივხვდი და ბიჭებიც, ეხლა მაგას პატივს სცემენ და არიქა რაღაც იკითხაო და ატეხეს ყვირილი, მაგრმ მაინც ვერ გაიგე რა გერქვა. და მოკლედ რა... რო ჩამოვდიოდით მანქანიდან მაშინ მივხვდით, რომ მკვდარი იყო. ზურგით იყო სკამის ზურგს მიყუდებული და სანამ სხვებიც ისხნდნენ გარშემო, არ გადავარდნილა და რო წამოდგნენ თუ არა?! არ გადმოვარდა სკამიდან. მოკლედ, რო გაკვეთა „რეზბალნიცამ“... გული გასკდომია რა. ისე კაცო... მერე ვლაპარაკობდით ბიჭები, შენი სახელი მეც არ ვიცი ხო იცი, რა გქვია? 

                                                   ფ ა რ დ ა 

